Татарстан Республикасы Лаеш муниципаль районы Столбище гомуми урта белем бирү мәктәбенең югары категорияле татар теле һәм әдәбияты укытучысы

Садыйкова Мөнирә Гомәр кызы

Тема: Яктылык һәм җылылык өләшүчеләр
Максат:
· энергетика өлкәсендә эшләүче белгечләр турында белем һәм мәгълүматлар туплау;

· династияле энергетиклар гаиләсе аша энергетиклар хезмәтен, аның үзенчәлекләре якларын өйрәнү;
· туган төбәк хезмәт батырлары белән горурлану хисләре тәрбияләү;

· публицистиканың интервью жанрын практик яктан ныгыту, сөйләм-аралашу әдәбенә өйрәтү; тәрҗемә итү күнекмәләре булдыру

· тикшеренү-эзләнү эшенә кызыксыну уяту, туплаган мәгълүматларны анализлый, гомумиләштерә белергә өйрәнү,

· төркемнәрдә эшләү, табышларың белән уртаклаша белү осталыклары тәрбияләү

Җиһазлар:

Энергетиклар хезмәтенә багышланган рәсемнәр, куркынычсызлык кагыйдәләрен аңлаткан плакатлар күргәзмәсе, фоторепортажлар, компьютер, видеопроектор, “Энергетика – гаилә һөнәре” презентацияләре (Шмаковлар һәм Хәлимовлар гаиләләре турында).
Кулланылган әдәбият
1) “Мәгърифәт” газетасының “Без кабызган утлар” проектына багышланган саннары (2007, №3; 2008, №5; 2009, №7);
2) Первенец сельской электрификации

3) Журнал “Элита Татарстана”, ноябрь, 2012ел

4)“Куркынычсыз Электр” (“Безопасное электричество”) дискы
Дәрес барышы:

УКЫТУЧЫ. Тәүлекнең теләсә кайсы вакытында, карлы бураннарда да, җил-давылларда да, яңгырлы көннәрдә дә постта уяу булуны таләп итә торган катлаулы, җаваплы, кирәкле сфера ул – энергетика.

“Татэнерго” исемле электр энергиясе белән тәэмин итүче зур компаниядә меңнәрчә кешеләр – төрле һөнәр ияләре – инженерлар, экономистлар, бухгалтерлар диспетчерлар, электриклар, слесарьлар, электромонтерлар, машинистлар һ.б. эшли, алар йортыбызда һәрвакыт яктылык, җылылык, уңайлыклар булсын өчен, промышленностьның һәр тармагы өзлексез эшләсен өчен армый-талмый хезмәт итәләр.

(Энергетиклар хезмәтенә багышланган “Яктылык һәм җылылык бүләк итүчеләр” дигән рәсемнәр һәм фотоматериаллар күргәзмәсе кулланып сөйли).

Сыйныфыбызның бер төркем “корреспондентлары” үзебезнең Столбище авылында яшәүче энергетиклар гаиләсе белән очрашып, кызыклы материаллар туплап кайттылар. Шул материаллар нигезендә, “Энергетика – гаилә һөнәре” дигән презентация дә әзерләделәр. Хәзер сүзне аларга бирәбез.

1 нче төркем “Корреспондентлар” чыгышы.

Безнең Столбище авылында энергетика өлкәсендә тырышып эшләүче – яктылык һәм җылылык бүләк итүчеләр яши. Без династияле энергетиклар – Шмаковлар гаиләсе белән танышуны максат итеп куйдык.

Интервью алу өчен сораулар әзерләдек. Җавапларда кирәкле мәгълүматлар тупладык.

Династияле энергетиклар гаиләсе – Шмаковлар

Шмаков Виктор Николаевич – династия башлыгы

Шмаков Александр Викторович

Шмаков Сергей Александрович   Шмаков Дмитрий Александрович

Схема 1
Безнең “корреспондентлар” төркеме Шмаков Дмитрий Александрович (схема 1) белән аның эш урынында танышты. Дмитрий Александрович – Идел буе электр челтәренең Шәһәр яны РЭСы начальнигы. Аның белән булган әңгәмәдән безгә түбәндәгеләр билгеле булды:

– энергетика сферасына беренче адымнарын ул электромонтер буларак ясый; 

– хәзерге көндә Шәһәр яны РЭС 37 торак пунктны һәм 20 меңгә якын кешене электр энергиясе белән тәэмин итә.
Без Д.А. Шмаковтан тулысынча интервью алып өлгерә алмадык. Тынгысызланып чылтыраган телефон җитәкченең кичектергесез мөһим эшләре барлыгын искәртте. Дмитрий Александрович: “Үзегезне кызыксындырган сорауларга җавапларны – менә бу китаптан табарсыз, – диде һәм безгә “Первенец сельской электрификации” китабын укырга тәкъдим итте. Чынлап та, әлеге китаптан без электр энергиясе җитештерү, авыл хуҗалыгын электрификацияләү турында тарихи материаллар һәм башка кызыклы мәгълүматлар таптык. 

Энергетиклар гаиләсе Шмаковлар турында да шушы китап аша күп нәрсәләр белдек.

1 нче слайд. Энергетиклар династиясе башлыгы – Виктор Николаевич Шмаковлар гаиләсе яшәгән йорт Чыпчыктагы электр челтәре участогыннан ерак булмый. Өлкән энергетик Виктор Николаевич озак еллар Чыпчык электр челтәрендә эшли, соңыннан Биектау РЭС начальнигы була. Улы Александр кечкенәдән әтисе хезмәтенең никадәр җаваплы булуын аңлап үсә. Баганаларга җитез үрмәләгән “тимераяклы” электромонтёр абыйларга сокланып карый ул. Авыр хезмәтеннән ямь табып эшли һәм яши белгән әтисе үрнәге улында тормыш өчен иң кирәкле сыйфатлар тәрбияләүдә ярдәм итмичә калмагандыр. 
2 нче cлайд. Александр Викторович мәктәпне тәмамлагач, Казан энергетика техникумына укырга керә. Армия сафларында чыныга, Идел буе электр челтәренең Чыпчык бүлегенә электромонтер булып эшкә урнаша, кичке бүлеккә күчеп, техникумда укуын дәвам иттерә.

Нык ихтыяр көче, тырышлык, үз-үзенә таләпчәнлек, белемгә көчле омтылыш нәтиҗәсендә Александр Викторович гади электромонтердан тәҗрибәле, зирәк җитәкче дәрәҗәсенә күтәрелә.
1991 елда Александр Викторович Идел буе электр челтәренең Столбище участогында мастер булып эшли башлый. Тиздән Идел буе электр челтәренең Шәһәр яны участогына мастер итеп билгеләнә. 
Ә 1994 нче елдан А. Шмаков электр челтәренең Шәһәр яны районы начальнигы итеп куела, ә 2000 нче елда аны Идел буе электр челтәренә баш инженер урынбасары итеп күчерәләр. 

2003 нче елда А.В.Шмаков Идел буе электр челтәре директоры итеп билгеләнә, ул барлык тармаклары үсеш алган тотрыклы предприятиене җитәкли башлый. Александр Викторовичның тырышлыгы РФның Энергетика министрлыгы, ТРның Икътисад һәм промышленность министрлыгы, Татэнерго”, Идел буе электр челтәренең Мактау грамоталары белән бәяләнә. “Казанның 1000 еллыгы хөрмәтенә” медале белән бүләкләнә. 

Шмаков Александр Николаевич бүгенге көндә Биектау районы, Чыпчык авылында яши. Татарстан Республикасының мактаулы энергетигы 14 ноябрь көне үзенең олы бәйрәмен – 60 яшьлек юбилеен билгеләп узды. 
3 нче слайд. “Алма агачыннан ерак төшми”, диләр. Шмаков Александр Викторовичның уллары да әтиләре юлын сайлыйлар.

Сергей белән Дмитрий икесе дә энергетика институтын тәмамлыйлар. Бүген Сергей Александрович – подстанцияләрнең Лаеш группасы начальнигы, ә Дмитрий Александрович – Идел буе электр челтәренең Шәһәр яны РЭСы начальнигы. 

Олы улы Сергей Александрович Шмаков “Аэропорт” подстанциясенең Җәйге Универсиядага әзерлек эшләре турында, электр энергиясе белән тәэмин итүдә федераль югарылыктагы бердәнбер подстанция икәнен, Казан – Аэропорт юлын яктыртучы утларның да Аэропорт подстанциясеннән килүен сөйләде.

4 нче слайд. Энергетиклар династиясен дәвам итүче иң яшь энергетик – Шмаков Евгений Сергеевич. 
Ул безнең Столбище мәктәбен узган уку елында гына тәмамлады, төрле фәннәр буенча олимпиадаларда катнашып, призлы урыннар алган, төрле чараларда катнашкан иң актив укучыбыз. Бүген Евгений Шмаков – Казан Дәүләт энергетика университетының IV курс студенты.

Сезгә аның белән булган әңгәмәне тәкъдим итәбез. 

- Евгений, Сезнең гаиләне династияле энергетиклар дип беләләр, шул турыда тулырак сөйләсәгез иде?

- Энергетика өлкәсенә иң беренче сукмак салучы олы бабам (прадед) Виктор Николаевичтан бу һөнәр улы Александр Викторовичка күчкән. Ә бабам Александр Викторович исә, үзенең улларында бу бик кирәкле һәм җаваплы хезмәткә карата мәхәббәт һәм хөрмәт тәрбияләгән. Әтием Сергей Александрович һәм әтиемнең энесе Дмитрий Александрович мин укыган КДЭУ ны тәмамлыйлар. Икесе дә бүгенге көндә энергетика сферасында җаваплы урыннарда эшлиләр. 

- Сез – Казан энергетика университеты студенты. Димәк, энергетиклар династиясе дәвам итә. Бу һөнәрне сайлауда төп этәргеч нәрсәдә булды?

- Мәктәп елларында җәйге каникулларда мин Шәһәр яны РЭС та эшләдем. Энергетика системасында алып барылган катлаулы эш процесслары белән якыннан таныштым. Заманча җиһазландырылган эш урыннарын, төгәл һәм камил җайланмаларны күреп сокландым. Берүк вакытта бу хезмәт никадәр зур төгәллек, җаваплылык сораганын аңладым. Һәм миндә бу сферада эшләүче игелекле һөнәр ияләренә карата олы ихтирам хисләре туды. 

Мәктәпне тәмамлагач, нинди һөнәр сайларга дип аптырап йөрмәдем. Әтиләр, бабамнар башлаган игелекле эшне дәвам итү, аларга лаеклы алмаш булу – төп максатым. Моның өчен заман таләпләренә җавап бирерлек төпле белем, осталык таләп ителә. 

- Бу уку йортына керү өчен мәктәптә кайсы фәннәрне аеруча тырышып өйрәнү кирәк?

- Математика, физика һәм инглиз телен.

- 22 декабрь – Энергетиклар көне. Димәк, Шмаковлар өчен бу көн – гаилә бәйрәме, якыннарыгызга нинди теләкләр әйтер идегез?

- Гаиләбездәге якыннарыма, гомумән, барлык энергетикларга, иминлек, ныклы сәламәтлек телим. Тормыш мәктәбе узган бабам әйткәнчә, сәламәтлек булса, бар да була. Буыннарыбыз нык һәм дәвамлы булсын иде! Безгә әле өлкәннәр киңәше, аларның хәер-фатихасы бик кирәк.

- Сезгә укуыгызда һәм тормышыгызда уңышлар телибез. Гаилә бәйрәмегез якты булсын!

- Рәхмәт.

2 нче төркем “Корреспондентлар” чыгышы.

Династияле энергетиклар гаиләсе - Хәлиловлар
1. Әңгәмәгә кереш сүзе, әңгәмәдәш белән таныштыру.
2. Төп өлеш. Әңгәмә.
3. Йомгаклау. Рәхмәт белдерү, теләкләр. 

Энергетика сферасындагы хезмәтне диспетчерлардан башка күз алдына да китереп булмый. 

Атаклы энергетиклар – Хәлимовлар гаиләсендә кечкенәдән үк әти-әнисе һөнәренә гашыйк булып үскән Хөрмәтуллина-Хәлилова Лилия апа Госмановна белән очраштык. Ул 22 елдан артык Шәһәр яны РЭС ның диспетчер үзәгендә диспетчер, соңрак өлкән диспетчер булып эшли.

- Лилия апа, әйтегез әле, сезнең гаилә династиясенең энергетика буенча ничә еллык стажы бар?

- Әтием Госман Гомәр улы – 36 ел, әниебез Нәзирә Шәрәф кызы – 33 ел энергетика өлкәсендә хезмәт итәләр. Әтиебез Сведловск өлкәсенең Карпинск электромеханиклар техникумын бетерә, соңыннан Татарстаныбызга кайта. Биектау районы Дөбьяз РЭС на мастер булып урнаша, әниебез шунда ук подстанциядә дежур тора. Үз эшенең остасы булып танылган әтиебезне тагы да җаваплы урыннарга билгелиләр. Тиздән ул үзебезнең Лаеш РЭС на начальник урынбасары итеп куела. Дәрәҗә югарырак булган саен, җаваплылык та арта, әлбәттә. Әниебез дежурный электромонтер, диспетчер вазифаларын башкара.
Бертуган энем Хәлилов Руслан – ПЭС (Идел буе районы электр челтәре) та баш инженерның урынбасары, электромонтердан җитди җитәкче дәрәҗәсенә күтәрелде. Туганнан туган абыебыз Марат Самигуллин 17 елдан артык Биектау РЭС (Район электр челтәре) та электромонтер булып эшли. Тагын бер кыз туганым – “Энергощит”та.

Шуларның барысын кушсак, 145 елдан артып китәләр. 

- Бу үтә җаваплы хезмәттә озак еллар эшли алуыгыз серләре нәрсәдә?

- Әлбәттә, әти-әниебез – беренче укытучыларыбыз. Бу хезмәткә алар олы ихтирам тәрбияләделәр. Йортыбыз – вагон, ишегалдыбыз – подстанция, зур кранлы тракторлар, йөк машиналары... Без яшәгән вагонның яртысында – диспетчер бүлмәсе, рация, телефон, схемалар иде. Әнием эштә вакытта дежур рапортлар кабул итәргә, төгәл җаваплар бирергә өйрәндем. 
- Заманча җиһазландырылган җайланмалар белән эшләү өчен махсус белемнәр дә таләп ителәдер?

- Бик дөрес. Замана казанышлары эшебезне бик җиңеләйтә, ләкин белемнәрне гел яңартып торырга кирәк. Шуңа күрә һәр 5 ел саен, кирәк икән бу вакытны көтеп тә тормыйча, махсус курсларда белем-күнекмәләр алабыз.
- Электр куркынычсыз булсын өчен нишләргә кирәк? 

- Электр – якын дустыбыз, “тормышыбыз пульты”. Аннан башка тормышны күз алдына да китерә алмыйбыз. Кайбер гади генә кагыйдәләрне үтәмәсәк, электр явыз дошманыбызга әйләнергә мөмкин. Үкенечле, фаҗига белән тәмамланган очраклар да күп. Шундый күңелсез хәлләр булмасын өчен, “Татэнерго”ААҖ һәм ТР Мәгариф һәм фән министрлыгы берлектә зур эшләр алып бара. Борынгылар әйткәнчә, “Ходай сакланганны саклармын” дигән. Шуңа күрә, дусларым, электр куркынычсызлыгы кагыйдәләрен төгәл үтәргә кирәк, үзегездән кечкенәләргә бу кагыйдәләрне үзләштерүдә сез дә зур ярдәм күрсәтә аласыз.
- Лилия апа, әңгәмәгез һәм киңәшләрегез өчен зур рәхмәтСезгә! Якынлашып килүче бәйрәмегез белән чын күңелдән котлыйбыз. Эшегездә уңышлар юлдаш булсын!
- Зур рәхмәт! Тормыш иминлеге дәресләрен тырышып үзләштерегез! Гаиләгездә бәхет уты сүнмәсен!
Интервьюлар буенча фикер алышу.

Фотохәбәрчеләр  чыгышы.  (Презентация “Яктылык һәм җылылык бүләк итүчеләр” кулланып сөйлиләр. Кушымта 1)
Дәрескә йомгак, нәтиҗәләр.

Өй эше. Иҗат төркемнәре, үз материалларын кулланып, “Энергетиклар көне”нә газета чыгаралар.
Схема 2 Династияле энергетиклар гаиләсе - Хәлиловлар 

Династияле энергетиклар гаиләсе - Хәлиловлар 








Хәлилова (Хөрмәтуллина) Лилия Госман кызы кыз








Хәлилов Руслан Госман улы





Халилова Регина Руслан кызы


КДЭУ








Хөрматуллин Илдар Руслан улы КДЭУ





Хәлилов Госман Гомәр улы Хәлилова Нәзирә Шәрап кызы











